
Eventos Zunzarren SL enpresak Buztintxurin Nafarroako Azoka Eremua (refeNA) ezarriko du
Foru Administrazioak 7. poligonoan dituen partzelak erabiltzeko lagapen-kontratuaren adjudikazioa lortu du
Osteguna, 2009ko uztailaren 23a.  Eventos Zunzarren SL enpresak lortu du Nafarroako Foru Administrazioak Iruñako Gipuzkoa etorbideko 45. zk.an dituen partzelak eta instalazioak erabiltzeko lagapen-kontratuaren adjudikazioa, azoka-eremu moduan egokitzeko eta ustiatzeko.


Kontratuaren objektua Iruñako 7. poligonoan (Buztintxuri) dauden 2648, 2649 eta 2650 hiri-partzeletako eraikinen, pabilioien eta instalazioen erabilera-lagapena da, 15 urterako. Guztira 27.000 m² dira, eta horietatik 12.000 m² industria-pabilioi batek hartzen ditu (azalera eraikia 10.700 m² da gutxi gorabehera, eta bulegoen, aldagelen eta zerbitzuen eraikin batzuk ere badaude, 1.500 m²-ko azalera gutxi gorabehera, hiru solairutan banatuta). Aipatu instalazioetan, Eventos Zunzarren SL enpresa adjudikaziodunak Nafarroako Gobernuari Nafarroako Azoka Eremua ezartzea eta merkataritza-azokak eta antzeko ekitaldiak egitea proposatu dio.


Partzela horiek Nafarroako Foru Administrazioarenak dira eta SPRIN (Sociedad de Promoción de Inversiones e Infraestructuras de Navarra) sozietate publikoari atxikita daude. Hain zuzen ere, sozietate publikoa arduratu da partzelen eta instalazioen erabilera-lagapena egiteko adjudikazio-lehiaketa kudeatzeaz, prozedura irekia erabiliz, horiek behar den moduan egokitzeko eta ustiatzeko. Pabilioia atzo egindako kontseiluaren bileran adjudikatu zen. Lehiaketa Nafarroako Gobernuaren kontratazio-atariaren bidez argitaratu zen 2009ko ekainaren 2an, eta eskariak aurkezteko epea joan den uztailaren 13an amaitu zen. Eventos Zunzarren SL enpresaren proposamena izan zen lehiaketan aurkeztutako bakarra. 

Helburuak eta aurrekariak

Hauek dira Nafarroako Gobernuak ekimen honen bidez lortu nahi dituen helburu nagusiak: eraikinari eta instalazioei balioa ematea; inbertsio pribatua sustatzea; jarduera ekonomikoa indartzea; eta lanpostuen sorrera bultzatzea, lanpostu zuzenak, zeharkakoak eta induzituak.


Orain arte, instalazio horietan MG Gestamp enpresa zegoen alokairu-araubidean, eta automobilaren industriarako osagaiak egiten zituen. Enpresa horrek alde egitean, Iruñan kokapen ezinhobea duten instalazioak hutsik geratu ziren, eta aurretik haietan egiten zen jarduerarako egokiak ziren arren, bestelako erabileretarako ez zuten araudia betetzen eta, beraz, merkatuan jartzea neurri handian mugatuta zegoen. 


Jabetzaren eta sozietatearen (SPRIN) izaera publikoa direla bide, jabetzari zuzkidura-eginkizuna esleitzen zaio, eta Iruñako Udal Planeko hirigintza-araudi orokorraren barruan sartzen da, zuzkidura-jarduerei dagokien atalean. 

Gipuzkoa etorbideko instalazioetan aurreikusitako inbertsioak 4.854.166,66 eurokoak dira guztira. Gaur egun krisi ekonomikoan murgilduta gaudenez eta finantzaketa mugatuta dagoenez, Nafarroako Gobernuak aipatu instalazioei balioa emateko formulak bilatzea komenigarria dela ikusi du. Proposatutako prozeduraren bidez, Nafarroako Gobernuak, SPRIN sozietatearen bidez, instalazioak indarreko araudira egokitzeko beharrezkoak diren eraldaketen kostua bere gain hartuko du, batez ere suaren aurkako babesari dagokionez, gehienez ere 1.750.000 €. Zifra hori teknikari aditu independenteek egindako balorazioaren bidez kalkulatu da. Besteak beste, eraldaketa horien barruan, estalki osoa ordeztuko da, goikoa zein behekoa, suaren aurkako gutxieneko babes-baldintzak betetzen ez dituelako.


Bestalde, Eventos Zunzarren, SL enpresak instalazioak eta eremuaren ingurua egokitzera bideratutako gainerako inbertsioen kostua bere gain hartuko du (proposatutako jarduera garatzeko beharrezko eraldaketak, egokitzeak eta hobekuntzak), hau da, 3.104.166,66 euro guztira. Jabetza Nafarroako Gobernuarena izango da, egokitzapen horiek titulartasun publikoa duten instalazioetan egingo dira eta.


Kontratuaren adjudikazioa lortu duen enpresak urtero errenta bat ordaindu beharko du instalazioen erabileraren eta ustiapenaren lagapenarengatik.  


Enpresa adjudikaziodunaren eraldaketen proiektuaren eta proposamenaren bidez Nafarroan azoka-eremu iraunkorra sortu nahi da, merkataritza-azokak eta antzeko ekitaldiak egiteko, Nafarroako industria- eta merkataritza-sarearen beharrizanei erantzuteko. Azpiegituren inguruak mota horretako jarduera bat garatzeko baldintza egokiak ditu. Adjudikaziodunak proposatutako instalazioei eta eraldaketei esker, refeNAk proposatutako jarduera garatzeko beharrezko instalazioak eta espazioak izango ditu: ekitaldietarako espazioa, aparkalekuak, katetegiak, jatetxea, zerbitzu erkideak, biltegi-inguruak, etab. 


Hauek dira refeNAn garatuko diren jarduerak: merkataritza-azoka profesionalak; jendaurreko azokak; ekitaldi bereziak (konbentzioak, kontzertuak, erakusketak, etab.). 

Inpaktua

Adjudikaziodunak, aurkeztutako memoria teknikoan, jarduerak izango dituen gizarte-inpaktua (enplegua eta onurak gizarte osorako) eta inpaktu ekonomikoa jaso ditu. Espainiako Azoka Elkarteen (AFE) lizitatzaileak gehitutako azterketen arabera, azoka-eremu batek fakturatzen dituen 100 euro bakoitzeko hirian eta inguru hurbilean 3.500 euro inguru sortzen direla kalkulatu daiteke. Beraz, mota horretako azpiegitura batek efektu biderkatzaile handia duela ondorioztatu daiteke. Horrez gain, Foru Ogasunerako zerga-inpaktua garrantzitsua izatea espero da. Azoka-eremuan garatutako jardueren bidez sortutako 100 euro bakoitzeko 17 euroko sarrera fiskala lortzea kalkulatzen da. 

